


BANDO CO GALLO DO DÍA DA CONSTITUCIÓN.


XXXVIII ANIVERSARIO DA CONSTITUCIÓN ESPAÑOLA.

I.-  Constitución palabra que provén do latín “constitutio“ define toda acción consistente en establecer, constituír ou organizar, o que na Antiga Roma pasou a designar todo aquilo que regulamenta nun momento concreto algo de xeito conxunto e completo.
Por iso e partindo de dito vocábulo fórmase o conxunto de normas e principios que regulan un estado en cada momento histórico.

A nosa Constitución foi sometida a referendo o mércores día 6 de decembro do ano 1978 recibindo un total de 87,7 % dos votos a favor, culminando así o proceso de transición democrática española e recollendo a vontade dos distintos grupos que representaban a sociedade española nese trascurso da nosa Historia recente.
A palabra que máis se reitera e se utiliza en dito proceso foi a de “ consenso “ sendo que todas as materias que implicaban máis diferenzas son redactadas de xeito que puideran ser aceptadas polas diversas forzas políticas concurrentes culminando deste xeito o proceso de transición. Así no seu título preliminar a Constitución establece os principios fundamentais para a configuración dun “Estado social e democrático de Dereito“, proclamando que a soberanía nacional reside no pobo definindo a forma política do estado como Monarquía Parlamentaria. 
De seguido establécese o principio primario xa promulgado por Montesquieu de división de poderes: cortes como poder lexislativo, Goberno como poder executivo, e xuíces e maxistrados como poder xudicial como obrigada consagración nun estado de dereito que resulta necesario para o funcionamento e control nunha lexítima democracia que acababa de constituírse.
II.- Os dereitos e liberdades individuais .-
A Constitución como norma suprema resulta ser cualitativamente distinta das restantes normas que compoñen o ordeamento xurídico, xa que incorpora o sistema de valores esenciais que van presidir a orde de convivencia política e social informando todo o ordeamento xurídico que debe ser respectado polas restantes normas sen distinción de tipo algún. Amais diso precisa dun procedemento especial de reforma como garantía de estabilidade xurídica.
Dentro destas liberdades e dereitos fundamentais conságrase no artigo 14 o principio de igualdade ante a lei e a prohibición de discriminación co seguinte texto: “ os españois son iguais ante a lei sen que poida prevalecer discriminación algunha por razón de nacemento, raza, SEXO, relixión, opinión ou calesquera outra condición ou circunstancia persoal ou social “
As seguintes verbas deste bando van tratar deste principio, como necesario pronunciamento ao que debo especial mención dada a miña adicación diaria ao labor de aplicación da Lei orgánica de protección integral contra a violencia de xénero. Resulta ser este principio unha vella aspiración de toda a humanidade ao longo da historia que culmina no século XVIII coa Revolución Francesa e a abolición do Antigo Réxime, converténdose ademais na reinvindicación liberal máis importante do vello pero sempre actual axioma “liberdade, igualdade e fraternidade“. Este artigo non ten outro antecedente na historia de España que os artigos 2 e 25 da Constitución Republicana do ano 1931 sendo un precepto  de imprescindible consagración dentro das cartas magnas contemporáneas. Dito principio debe presidir todas as relacións xurídicas dende a súa nomenclatura en abstracto ata a súa aplicación concreta a cada caso. Por iso o Tribunal Constitucional, como garante do cumprimento do principio, adoita en numerosas resolucións sancionar a prohibición de discriminación polas causas expresamente nomeadas no artigo 14, salvo que concorra unha xustificación razoable e obxectiva. Resulta ser ademais por este motivo un dos principios máis invocados ante o Tribunal Constitucional en recurso de amparo expresando e evidenciando a importancia que dentro de todas as relacións xurídicas e sociais ten a igualdade como lexítimo e imperativo principio reitor.
Por este motivo debe ser directamente vinculante tanto para o lexislador como ante os aplicadores do dereito como perante os particulares. Así o expresa o artigo 9 da Constitución no seu segundo parágrafo como consagración do principio de igualdade material, comprometendo desta maneira e de forma directa a todos os poderes públicos, que debemos inexorablemente dirixir todas as nosas actuacións a prol da igualdade real e efectiva. Imprescindible resulta para nós acadar unha equiparación dos dereitos dos cidadáns, adoptando sempre en todo momento medidas, normas e acordos que teñan como finalidade corrixir os indesexados efectos discriminatorios que poidan concorrer na sociedade, e garantindo en todo momento o goce dos dereitos e dos bens erradicando sempre toda desigualdade; desigualdade que ademais devén   rexeitada polo propio mandato constitucional.
É necesario sinalar que todos os poderes somos responsábeis de remover os obstáculos, tanto económicos como sociais, que limitan de feito a liberdade e igualdade de toda a poboación, debendo ser interpretados dende a debida transversalidade. Deste xeito, desexo poñer de manifesto que o desenvolvemento das relacións sociais como ata o de agora se vén facendo, resulta insuficiente para a protección do mandato constitucional xa nomeado. Así a concurrencia da violencia de xénero, a discriminación salarial, o maior desemprego femenino e a precarización do mesmo, os problemas de conciliación da vida persoal e familiar, a escasa representación de mulleres nos postos de poder aos que non se accede por mérito e capacidade, evidencian que o principio de igualdade por razón de sexo continúa sendo a grande asignatura pendente que precisa do esforzo de todos os poderes, tanto lexislativo como executivo e xudicial para que o seu alcance sexa por fin definitivo. Con isto, e xunto co esforzo de todos deberase dar cumprimento ao compromiso constitucional sinalado e do que xa hai 140 anos falaba John Stuart Mill  coas seguintes verbas: “unha perfeita igualdade que non admita poder nin privilexio para uns nin incapacidade para outros“. 
EPÍLOGO :
A CONSTITUCIÓN DEBERÁ SER O REFLEXO PERFEITO E PRÓXIMO AO QUE ASPIRA A CIDADANÍA DE CADA ESTADO ASÍ COMO A EXPRESIÓN DOS SEUS DEREITOS E LIBERDADES. POR ISO A CARTA MAGNA CÓMPRE QUE SEXA QUEN DE AMPARAR A TODO CIDADÁN POLO SÓ FEITO DE SELO SEN DISCRIMINACIÓN DE TIPO ALGÚN.
Este bando foi redactado por Dna. Mª Paz Filgueira Paz, Xuíza Titular do Xulgado de Violencia sobre a muller.
